
પરશુરામકૃતં ૩ શિવસ્તોત્રમ્

રામ ઉવાચ ।
નમસ્યે શિવમીશાનં વિભું વ્યાપકમવ્યયમ્ ।
ભુજઙ્ગભૂષણં  ચોગ્રં નૃકપાલસ્રગુજ્જ્વલમ્॥ ૨, ૩૨.૨૫॥
યો વિભુઃ સર્વલોકાનાં સૃષ્ટિસ્થિતિવિનાશકૃત્ ।
બ્રહ્માદિરૂપધૃગ્જ્યેષ્ઠસ્તં ત્વાં વેદ કૃપાર્ણવમ્॥ ૨, ૩૨.૨૬॥
વેદા ન શક્તા યં સ્તોતુમવાઙ્મનસગોચરમ્ ।
જ્ઞાનબુદ્ધ્યોરસાધ્યં ચ નિરાકારં નમામ્યહમ્॥ ૨, ૩૨.૨૭॥
શક્રાદયઃ સુરગણા ઋષયો મનવોઽસુરાઃ ।
ન યં વિદુર્યથાતત્ત્વં તં નમામિ પરાત્પરમ્॥ ૨, ૩૨.૨૮॥
યસ્યાંશાંશેન સૃજયન્તે લોકાઃ સર્વે ચરાચરાઃ ।
લીયન્તે ચ પુનર્યસ્મિંસ્તં   નમામિ જગન્મયમ્॥ ૨, ૩૨.૨૯॥
યસ્યેષત્કોપસમ્ભૂતો હુતાશો  દહતેઽખિલમ્ ।
સોર્દ્ધ્વલોકં સપાતાલં તં નમામિ હરં પરમ્॥ ૨, ૩૨.૩૦॥
પૃથ્વીપવનવહ્ન્યમ્ભોનભોયજ્વેન્દુભાસ્કરાઃ  ।
મૂર્ત્તયોઽષ્ટૌ જગત્પૂજ્યાસ્તં યજ્ઞં પ્રણમામ્યહમ્॥ ૨, ૩૨.૩૧॥
યઃ કાલરૂપો જગદાદિકર્ત્તા પાતા પૃથગ્રૂપધરો જગન્મયઃ ।
હર્ત્તા પુના રુદ્રવપુસ્તથાન્તે તં કાલરૂપં શરણં પ્રપદ્યે॥ ૨, ૩૨.૩૨॥
ઇતિ બ્રહ્માણ્ડપુરાણે મધ્યભાગે દ્વાત્રિંશાધ્યાયાન્તર્ગતં 

પરશુરામકૃતં શિવસ્તોત્રં સમાપ્તમ્ ।
બ્રહ્માણ્ડપુરાણ । મધ્યભાગ । ઉપોદ્ધાત । અધ્યાય ૩૨/૨૫-૩૨॥

